
UDC 929Веновска-Антевска, С.                                                         In memoriam

проф. д-р Снежана Веновска-Антевска
(1959 – 2020)

 

Проф. д-р Снежана Веновска-Антевска е родена на 2 јули 1959 година во 
Скопје. По дипломирањето на Филолошкиот факултет во Скопје беше вработена 
во Институтот за македонски јазик „Крсте Мисирков“ на Одделението за 
современ јазик, каде што по одбраната на докторската теза „Сврзникот но во 
македонскиот јазик (дијахронија, синхронија, перспективи)“, се стекнува со 
научно звање. Таа беше научен советник во Институтот за македонски јазик 
„Крсте Мисирков“ во Скопје и директор на оваа научна установа во периодот 
од 2002 до 2006 година. Во својата долгогодишна плодна научна работа д-р 
Снежана Веновска-Антевска беше раководител или соработник на повеќе 
национални и меѓународни научни проекти и има објавено повеќе од дваесет 
монографски трудови, самостојно или во коавторство, и над 200 научни прилози 
во домашни и во странски списанија. Нејзина потесна област на истражување 
беа: синтаксата, текстуалната лингвистика, комуникологијата, како и состојбите 
на современиот  македонски јазик.

Беше учесник во следните проекти: Интенцијално-синтаксички речник 
на македонските глаголи, Современи промени во словенските јазици 
(Современи промени во македонскиот јазик) (меѓународен); Толковен речник 
на македонскиот јазик; Функционална реченична перспектива (врз примери 

IN MEMORIAM

во македонскиот јазик); Структура и кохезија на текстот во македонскиот и 
во полскиот јазик (меѓународен); Критичка анализа на политичкиот дискурс 
во македонскиот јазик (меѓународен); Функционална реченична перспектива 
(врз примери во македонскиот јазик) и други. Како член на авторскиот тим на 
два капитални проекти на Институтот – Интенцијално-синтаксички речник 
на македонските глаголи, проект што ја доби наградата „13 Ноември“, и 
Толковниот речник на македонскиот јазик, проект добитник на наградата „Гоце 
Делчев“, таа вложи многу во издигнувањето на македонската лингвистика на 
повисоко ниво. 

Веновска-Антевска е редактор, автор и коавтор на следните монографски 
изданија: Спротивната реченица кај македонските автори од 19 век, Посебни 
изданија на Институтот за македонски јазик „Крсте Мисирков“ кн. 27, Скопје 
1998; Македонскиот јазик во јавното општење во Република Македонија, Скопје 
1995 (група автори); Интенцијално-синтаксички речник на македонските 
глаголи, том I, ред.: Б. Корубин, Скопје 1992 (група автори); Личното име 
кај Македонците (со С. Велева, С. Саздов), Скопје 1996; Интенцијално-
синтаксички речник на македонските глаголи, том II, ред.: Б. Корубин, С. 
Велковска, Скопје 1997 (група автори); Интенцијално-синтаксички речник на 
македонските глаголи, том III, ред.: С. Велковска, Скопје 2000 (група автори); 
Интенцијално-синтаксички речник на македонските глаголи, том IV, ред.: С. 
Велковска, Скопје 2001 (група автори); Интенцијално-синтаксички речник на 
македонските глаголи, том V, ред.: С. Велковска, Скопје 2001 (група автори); 
Сврзникот но во македонскиот јазик (синхронија, дијахронија, перспективи), 
Посебни изданија на Институтот за македонски јазик „Крсте Мисирков“ кн. 
39, Скопје 2003; Толковен речник на македонскиот јазик, том I (А–Ж), гл. 
редактор: К. Конески, ред.: С. Велковска, К. Конески, Ж. Цветковски, Институт 
за македонски јазик „Крсте Мисирков“, Скопје 2003 (група автори); Толковен 
речник на македонскиот јазик, том II (З–К), гл. редактор: К. Конески, ред.: С. 
Велковска, К. Конески, Ж. Цветковски, Институт за македонски јазик „Крсте 
Мисирков“, Скопје, 2005 (група автори); Толковен речник на македонскиот 
јазик, том III (Л–О), гл. редактор: К. Конески, ред.: С. Велковска, К. Конески, 
Ж. Цветковски, Институт за македонски јазик „Крсте Мисирков“, Скопје, 
2006 (група автори); Толковен речник на македонскиот јазик, том IV (П), гл. 
редактор: К. Конески, ред.: С. Велковска, К. Конески, Ж. Цветковски, Институт 
за македонски јазик „Крсте Мисирков“, Скопје, 2008 (група автори). 

Беше дел од образовниот процес на Институтот за македонски јазик, на 
вториот и третиот циклус студии, каде што е ментор на повеќе од 10 магистерски 
трудови и еден докторски труд, а беше ангажирана и како професор на 
додипломски студии на Универзитетот ФОН, на Филолошкиот факултет при 
Универзитетот „Гоце Делчев“ во Штип и на Факултетот за ликовни уметности 
при УКИМ. Д-р Снежана Веновска-Антевска беше член на Советот за 

Снежана Веновска-Антевска

македонски јазик при Владата на РМ, член на комисијата за полагање лекторски 
испит, претседател или член на повеќе редакциски одбори и тела во Институтот 
за македонски јазик „Крсте Мисирков“, но и во други одбори и тела на државно 
или на меѓународно ниво. Таа беше еден од главните организатори на 14. 
Меѓународен славистички конгрес, што се одржа во Охрид во 2008 година.

Проф. д-р Снежана Веновска-Антевска беше ангажирана на додипломските 
студии на Филолошкиот факултет при Универзитетот „Гоце Делчев“ во Штип. 
Голем број студенти од Филолошкиот факултет имаа можност непосредно 
да ја впиваат длабоката научна мисла на трудољубивата професорка. Голем 
број студенти преку нејзините предавања и вежби се затврдија во својата 
македонистичка мисија, осознавајќи како треба да се сака и да се негува 
македонскиот јазик.

Со колегите од Филолошкиот факултет во Штип
Седат: Луси Караниколова-Чочоровска, Виолета Димова и Толе Белчев; 

стојат: Ранко Младеноски и Снежана Веновска-Антевска

Заедно со проф. д-р Толе Белчев е авторка на „Речникот на синоними во 
македонскиот јазик“, Штип: Универзитет „Гоце Делчев“, 2017, а коавторски, 
Снежана Веновска-Антевска, Толе Белчев и Елена Јованова-Грујовска се 
потпишуваат под лексикографското издание: „Мал речник на туѓите зборови во 
македонскиот јазик“, Бата Прес: Скопје, 2019.

IN MEMORIAM

Стручноста, стабилноста и посветеноста на проф. Снежана Веновска-
Антевска, нејзината човечност и поддршката што им ја даваше на младите 
колеги, ќе бидат патоказ за тоа што значи да се биде Професор, а пред сè – 
Човек! 

Последен поздрав до проф. д-р Снежана Веновска-Антевска од 
деканката проф. д-р Драгана Кузмановска, вработените, колегите и 

студентите од Филолошки факултет при УГД – Штип.

Снежана Веновска-Антевска




